
Is lìnguas funt s’aina prus forti po allogai e amanniai su patrimòniu nostu, chi siat
cussu materiali o nono. Tenint unu arrolu mannu in su svilupu ca afiantzant sa
diversidadi culturali e su chistionu intra de is culturas, afòrtziant sa coperatzioni e
portant a unu imparu de calidadi po totus, fraìgant sotziedadis includidoras de sa
conoscèntzia e allogant su patrimòniu culturali.

Custa dii de importu mannu est nàscia in su mesi de Donniasantu de su 1999, dd’at
proclamada s’UNESCO chi iat sceberau su 21 de friaxu po arregordai candu in custa
dii de su 1952 is sordaus pakistanus iant bocciu is studiantis bengalesus chi fiant
manifestendi in sa citadi de Dacca po su deretu a imperai sa lingua insoru. In cussu
tempus su Bangladesh fiat una regioni de su Pakistan, nòmenau difatis Pakistan
orientali, at agatau s’indipendèntzia cosa sua in su 1971 a pustis de una gherra pro
s’indipendèntzia.

Fueddau de centenas e centenas de annus a oi e scritu puru, chi ndi teneus
testimònias giai de su perìodu giuigali, su sardu est sa lìngua chi arrepresentat su
connotu, s’identidadi e sa cultura nosta. Sa lìngua de bartzolu chi po nexi de
sceberus faddius eus arriscau, e oindì seus arrischendi ancora, de perdi. A custus
sceberus s’est aciunta sa bregùngia, sena de fundòriu perunu, a ddu chistionai o a
ddu imparai a is generatzionis afatantis. Est custu su mamentu de torrai a essit is
meris de sa lìngua nosta, a inghitzai de s’imperu in domu cun is pipius e sighendi cun
s’imparu me is scolas, po unu benidori de cussèntzia.

Non depeis timi a imparai su sardu a is fillus bostus, ca est amostau chi is chi crescint
bilìnguis tenint:

� mellus capitzitadis a si cuncentrai;
� benefìtzius intelletivus in su tempus benidori;

� possibilidadis prus artas de fai manifestai prus a trigadiu s’Alzheimer;
� funt prus bonus a fai prus cosas in su matessi tempus.

